
«ՏՆՏԵՍԱԿԱՆ ՄՐՑԱԿՑՈՒԹՅԱՆ ՊԱՇՏՊԱՆՈՒԹՅԱՆ ՄԱՍԻՆ» ՕՐԵՆՔՈՒՄ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՕՐԵՆՔԻ ՆԱԽԱԳԾԻ

	1. Ֆինանսների նախարարություն
	20.12.2021

	
	N 01/11-4/20898-2021

	ՀՀ ֆինանսների նախարարությունն ուսումնասիրել է «Տնտեսական մրցակցության պաշտպանության մասին» օրենքում փոփոխություններ և լրացումներ կատարելու մասին» օրենքի նախագիծը (այսուհետ՝ Նախագիծ) և հայտնում է հետևյալը․
Նախագծի 3-րդ հոդվածով նախատեսվում է, որ Հանձնաժողովի նախագահի գրության կամ Հանձնաժողովի որոշման կամ օրենսդրությամբ սահմանված պահանջի հիման վրա պետական մարմինները, ինչպես նաև դրանց պաշտոնատար անձինք պարտավոր են սահմանված ժամկետում ներկայացնել Հանձնաժողովի լիազորությունների իրականացման համար անհրաժեշտ փաստաթղթեր, նյութեր և այլ տեղեկատվություն, բացառությամբ վիճակագրական, բանկային, ապահովագրական և բժշկական գաղտնիք պարունակող տեղեկությունների։
Հարկ է նկատել, որ վկայակոչված բացառությունների շարքում ներառված չեն հարկային գաղտնիք կազմող տեղեկությունները, հետևաբար եթե առաջարկի նպատակը հանգում է Հանձնաժողովին հարկային գաղտնիք կազմող տեղեկություններ ստանալու իրավասությամբ օժտելուն, ապա այն լրացուցիչ պարզաբանման անհրաժեշտություն ունի, քանի որ համապատասխան հիմնավորումներ ներկայացված չեն նաև Նախագծին կից տեղեկանքում:

	Ընդունվել է ի գիտություն
Մրցակցության պաշտպանության հանձնաժողովի կողմից (այսուհետ նաև՝ Հանձնաժողով) հարկային գաղտնիք կազմող տեղեկությունները ստանալու հնարավորությունը բացառությունների շարքում չներառելը այն ստանալու և այն վարույթի իրականացման ընթացքում օգտագործելու իրավասությամբ չի օժտում, քանի որ Հանձնաժողովը հարկային գաղտնիք ստանալու և այն վարույթի իրականացման ընթացքում օգտագործելու լիազորություն ունեցել է նաև մինչև «Տնտեսական մրցակցության պաշտպանության մասին» օրենքի (այսուհետ նաև՝ Օրենք) գործող խմբագրության ուժի մեջ մտնելը։ Հանձնաժողովը նման լիազորություն ունի նաև Օրենքի գործող խմբագրությամբ, մասնավորապես՝ Օրենքի 43-րդ հոդվածի 1-ին մասի համաձայն՝ Հանձնաժողովն իրավունք ունի իր լիազորությունների իրականացման համար  ստանալու անհրաժեշտ փաստաթղթեր, նյութեր և այլ տեղեկատվություն, բացառությամբ, եթե դրանց տրամադրումն արգելված է օրենքով կամ կարող է թույլատրվել միայն դատական ակտի հիման վրա: Միաժամանակ հարկ է նկատի ունենալ, որ սահմանված բացառությունը նպատակ է ունեցել սահմանափակելու Հանձնաժողովին ստանալու այնպիսի տեղեկատվություն, որը ենթակա չէ տրամադրման որևէ անձի կամ պետական մարմնի, կամ այդպիսի տեղեկատվության տրամադրումը հնարավոր է միայն դատական ակտի հիման վրա։ Շարադրվածի համատեքստում կարևոր է ընդգծել, որ հարկային գաղտնիք ստանալու և այն վարույթի իրականացման ընթացքում օգտագործելու հնարավորությունը  պայմանավորված է այն հանգամանքով, որ առանց հարկային գաղտնիք համարվող տեղեկատվության ստացման Հանձնաժողովը չի կարող իրականացնել Օրենքով վերապահված լիազորությունները, քանի որ օրենքով պահպանվող գաղտնիք համարվող տեղեկատվության ստացման հնարավորությունը conditio sine qua non (պայման, առանց որի հնարավոր չէ) կարևոր պայման է, առանց որի հնարավոր չէ Հանձնաժողովի լիազորությունների իրականացումը։ Այդ մասին է վկայում նաև այն, որ Օրենքի 93-րդ հոդվածում թվարկված իրավախախտումներից մեծ մասի դեպքում տնտեսավարող սուբյեկտի նկատմամբ  նշանակվող տուգանքի չափը որոշելու համար հիմք է ընդունվում հարկային մարմնի կողմից ներկայացված տեղեկատվությունը՝ տվյալ դեպքում տնտեսավարող սուբյեկտի իրավախախտմանը նախորդող տարվա հասույթի վերաբերյալ տվյալները։ 
[bookmark: _GoBack]Ավելին՝ Կառավարության 2002 թվականի հոկտեմբերի 3-ի «Հարկային գաղտնիք հանդիսացող տեղեկությունների օգտագործմամբ աշխատանքներ կատարելու իրավասություն ունեցող պետական մարմիններին Հայաստանի Հանրապետության պետական եկամուտների կոմիտեի կողմից հարկային գաղտնիք հանդիսացող տեղեկությունների տրամադրման կարգը հաստատելու մասին» N 1584-Ն որոշմամբ կարգավորվում են Հայաստանի Հանրապետության պետական եկամուտների կոմիտեի կողմից հարկային գաղտնիք հանդիսացող տեղեկությունների օգտագործմամբ աշխատանքներ կատարելու իրավասություն ունեցող պետական մարմիններին, այդ թվում` Մրցակցության պաշտպանության հանձնաժողովին հարկային գաղտնիք հանդիսացող տեղեկությունների տրամադրման հետ կապված հարաբերությունները։
Շարադրվածի համատեքստում ուշադրության է արժանի Օրենքի 44-րդ հոդվածի 1-ին մասի կարգավորումը, նկատի ունենալով, որ օրենսդիրն ուղղակիորեն ամրագրել է, որ առևտրային, բանկային, ծառայողական կամ օրենքով պահպանվող այլ գաղտնիք հանդիսացող տեղեկությունները, որոնք ստացվել են սույն օրենքով տրված լիազորությունների կատարման ժամանակ, Հանձնաժողովի կողմից պահպանվում են օրենքով սահմանված կարգով:

	2. Պետական եկամուտների կոմիտե

	22.12.2021 թ.

	
	N 01/11-4/20898-2021

	ՀՀ պետական եկամուտների կոմիտեն քննարկել է «Տնտեսական մրցակցության պաշտպանության մասին» օրենքում փոփոխություններ և լրացումներ կատարելու մասին» օրենքի նախագիծը, ինչի կապակցությամբ հայտնում ենք, որ նախագծով առաջարկվող կարգավորումների վերաբերյալ առարկություններ և առաջարկություններ չկան:

	Ընդունվել է գիտություն

	3. Էկոնոմիկայի  նախարարություն
	07.01.2022 թ.

	
	N 01/19798-2021

	Ի լրումն Էկոնոմիկայի նախարարության 14․12․2021թ․           թիվ 01/18503-2021 գրության՝ հայտնում ենք հետևյալը․
Ինչպես նշվել է նախորդ գրությամբ՝ Ձեր կողմից մշակված «Տնտեսական մրցակցության պաշտպանության մասին» օրենքում փոփոխություններ և լրացումներ կատարելու մասին» օրենքի նախագիծը (այսուհետ՝ Նախագիծ) նախարարությունն աշխատանքային կարգով ներկայացրել է Հայաստանի արդյունաբերողների և գործարարների միություն, Հայաստանի գործատուների հանրապետական միություն և Մանթաշով գործարարների միություն՝ կարծիք ստանալու նպատակով։
Արդյունքում՝ տեղեկացնում ենք, որ ինչպես վերը նշված կառույցները, այնպես էլ Էկոնոմիկայի նախարարությունը Նախագծի վերաբերյալ սկզբունքային առարկություններ չունեն։
Միաժամանակ, առաջարկում ենք 
· լրացուցիչ հիմնավորել Նախագծի 3-րդ հոդվածով խմբագրվող «Տնտեսական մրցակցության պաշտպանության մասին» օրենքի 43-րդ հոդվածի 1-ին և 2-րդ մասերով նախատեսվող փոփոխությունները, որի վերաբերյալ Նախագծին կից հիմնավորման մեջ որևէ անդրադարձ չկա,
· Նախագծի հիմնավորման մեջ լրացնել նաև Վարչապետի 2021 թվականի օգոստոսի 19-ի թիվ 02/08.3/28440-2021 հանձնարարականով սահմանված պահանջը` նախագծերի հիմնավորման մեջ «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ» վերտառությամբ առանձին պարբերություն ներառելու վերաբերյալ:
	Ընդունվել է 
Նախագծի հիմնավորումը լրամշակվել է։

	N//42842-2021

	«Տնտեսական մրցակցության պաշտպանության մասին» ՀՀ օրենքում փոփոխություններ և լրացումներ կատարելու մասին» ՀՀ օրենքի նախագծի (այսուհետ՝ Նախագիծ) վերաբերյալ հայտնում ենք հետևյալը.
1.Նախագծին կից ներկայացված հիմնավորումը չի համապատասխանում «Նորմատիվ իրավական ակտերի մասին» Հայաստանի Հանրապետության  օրենքի 6-րդ հոդվածի 5-րդ մասի պահանջներին, որոնց համաձայն՝ հիմնավորման միջոցով նախագիծը մշակող պետական մարմինը պարզաբանում է իրավական ակտի ընդունման նպատակը, կարգավորման անհրաժեշտությունը, կարգավորման համար ընտրված եղանակի նպատակահարմարությունը, պարզաբանում է նախագծով առաջարկվող կարգավորումների բնույթն ու նպատակը, իրավական ակտի ընդունմամբ ակնկալվող արդյունքները: 
Նորմատիվ իրավական ակտի ընդունման հիմնավորմանն առավել խիստ բովանդակային պահանջներ են առաջադրվում, մասնավորապես օրենքների պարագայում` հաշվի առնելով դրանցով կարգավորվող հասարակական հարաբերությունների բնույթը և այդ ակտերի տեղն իրավական ակտերի համակարգում: Նորմատիվ իրավական ակտի ընդունման հիմնավորման բովանդակության մեջ պետք է նկարագրվեն գործող օրենսդրական դաշտը, առկա իրավական կարգավորումները, կարգավորման ենթակա հարաբերությունների ոլորտում գործնականում առկա խնդիրները, հնարավոր օրենսդրական բացերը, տվյալ բնագավառում իրականացվող պետական քաղաքականությունը: 
Օրենքների  հիմնավորվածության  հարցի կապակցությամբ  ՀՀ Սահմանադրական  դատարանը 2014 թվականի դեկտեմբերի 2-ի ՍԴՈ–1176 որոշմամբ արտահայտել է իրավական դիրքորոշում առ այն, որ «(…) օրենսդրությունն ստատիկ երևույթ չէ, այն կարող է և պետք է ենթարկվի դինամիկ փոփոխության՝ մշտապես կատարելագործվելով տնտեսական զարգացմանը, տեղի ունեցող միջազգային ինտեգրման գործընթացներին, հասարակական հարաբերությունների վերափոխմանն ու մի շարք այլ գործոններին համահունչ։ (…) Միևնույն ժամանակ, սահմանադրական դատարանը կարևորում է օրենսդրական փոփոխությունների գործընթացի կայունությունն ու ներդաշնակությունը, օրենքների փոփոխման հիմնավորվածությունն ու օբյեկտիվ անհրաժեշտությունը, ինչը հնարավորություն է ընձեռում իրավունքի սուբյեկտին իր վարքագիծը համապատասխանեցնել փոփոխվող օրենսդրական նորմերին` թույլ չտալով իրավակիրառ մարմինների կողմից ցուցաբերված սուբյեկտիվիզմի դրսևորում և հայեցողության ընդլայնում։»:  Սույն դիտողությունը բխում է այն հանգամանքից, որ Նախագծով նախատեսվում են «Տնտեսական մրցակցության պաշտպանության մասին»  ՀՀ օրենքում (այսուհետ՝ Օրենք) կատարել մի շարք փոփոխություններ և լրացումներ, սակայն Նախագծին կից հիմնավորումներ ներկայացվում են միայն Նախագծի 1-ին հոդվածի վերաբերյալ, որով նախատեսվում է Օրենքի 5-րդ հոդվածի 9-րդ մասի 3-րդ կետի «ա» ենթակետում «անդամ պետություններից» առաջ լրացնել «Եվրասիական տնտեսական միության» բառերը և 2-րդ հոդվածի վերաբերյալ, որը վերաբերում է դիտանցումներին:

	  Ընդունվել է
Նախագծի հիմնավորումը լրամշակվել է։





























































	2. Նախագծի 3-րդ հոդվածով առաջարկվում է Օրենքի  43-րդ հոդվածի 1-ին մասում  «,բացառությամբ, եթե դրանց տրամադրումն արգելված է օրենքով կամ կարող է թույլատրվել միայն դատական ակտի հիման վրա» բառերը  փոխարինել   «,  բացառությամբ վիճակագրական, բանկային, ապահովագրական և բժշկական գաղտնիք պարունակող տեղեկությունների» բառերով, իսկ 2-րդ մասում հանել  «,բացառությամբ եթե դրանց տրամադրումն արգելված է օրենքով» բառերը:  
Օրենքի 43-րդ հոդվածի 1-ին և 2-րդ մասերը համապատասխանաբար սահմանում են, որ Հանձնաժողովի նախագահի գրության կամ Հանձնաժողովի որոշման կամ օրենսդրությամբ սահմանված պահանջի հիման վրա պետական  մարմինները, ինչպես նաև դրանց պաշտոնատար  անձինք պարտավոր են սահմանված ժամկետում ներկայացնել Հանձնաժողովի լիազորությունների իրականացման համար անհրաժեշտ փաստաթղթեր, նյութեր և այլ տեղեկատվություն, բացառությամբ, եթե դրանց տրամադրումն արգելված է օրենքով կամ կարող է թույլատրվել միայն դատական ակտի հիման վրա:
Հանձնաժողովի նախագահի գրության կամ Հանձնաժողովի որոշման կամ օրենսդրությամբ սահմանված պահանջի հիման վրա տնտեսավարող սուբյեկտները պարտավոր են սահմանված ժամկետում ներկայացնել Հանձնաժողովի՝ օրենքով նախատեսված լիազորությունների իրականացման համար անհրաժեշտ փաստաթղթեր, նյութեր և այլ տեղեկատվություն, բացառությամբ  եթե դրանց տրամադրումն արգելված է օրենքով:
Նախագծով  առաջարկվող կարգավորումների  ընդունման  արդյունքում ստացվելու է, որ տնտեսվարող սուբյեկտները  առանց որևէ սահմանափակման պարտավորվելու  են Հանձնաժողովին ներկայացնել ցանկացած, այդ թվում օրենքով պահպանվող տեղեկատվություն պարունակող փաստաթուղթ, իսկ պետական մարմիններն ու պաշտոնատար անձինք, բացառությամբ վիճակագրական, բանկային, ապահովագրական և բժշկական գաղտնիք պարունակող տեղեկությունների, պարտավորվելու են տրամադրել ցանկացած տեղեկատվություն, որի արդյունքում, կարծում ենք, խախտվում  է օրենքով պահպանվող մի շարք գաղտնի տեղեկատվությունների  (ինչպես օրինակ՝ առևտրային գաղտնիք, նոտարական գաղնիք) պաշտպանությունը: 
 Մինչդեռ, ՀՀ Սահմանադրության 43-րդ հոդվածի համաձայն՝ յուրաքանչյուր ոք ունի իրեն վերաբերող տվյալների պաշտպանության իրավունք: Անձնական տվյալների մշակումը պետք է կատարվի բարեխղճորեն, օրենքով սահմանված նպատակով, անձի համաձայնությամբ կամ առանց այդ համաձայնության` օրենքով սահմանված այլ իրավաչափ հիմքի առկայությամբ:
ՀՀ քաղաքացիական օրենսգրքի (այսուհետ՝ Օրենսգիրք) 141-րդ հոդվածը սահմանում է, որ տեղեկատվությունը ծառայողական, առևտրային կամ բանկային գաղտնիք է, եթե այն երրորդ անձանց անհայտ լինելու ուժով ունի իրական կամ հնարավոր առևտրային արժեք, չկա օրինական հիմքերով այն ազատորեն ստանալու հնարավորություն և տեղեկատվություն ունեցողը միջոցներ է ձեռնարկում դրա գաղտնիության պահպանման համար: Նույն հոդվածի 3-րդ մասի համաձայն՝ ծառայողական, առևտրային կամ բանկային գաղտնիք կազմող տեղեկատվությունը պաշտպանվում է սույն օրենսգրքով և այլ օրենքներով նախատեսված եղանակներով:
Օրենսգրքի 925-րդ հոդվածի 1-ին մասի համաձայն՝  բանկային գաղտնիք կազմող տեղեկությունները կարող են տրամադրվել միայն հաճախորդներին կամ նրանց ներկայացուցիչներին:
Պետական մարմիններին և դրանց պաշտոնատար անձանց նման տեղեկություններ կարող են տրամադրվել բացառապես օրենքով նախատեսված դեպքերում և կարգով:
«Նոտարիատի մասին» ՀՀ օրենքի 5-րդ հոդվածի 3-րդ մասի համաձայն՝  նոտարը նոտարական  գործողությունների կատարման մասին տեղեկանքներ է տալիս միայն այն ֆիզիկական անձանց, ինչպես նաև իրավաբանական անձանց, պետական կամ տեղական ինքնակառավարման մարմիններին (այսուհետ՝ կազմակերպություն) կամ նրանց ներկայացուցիչներին, որոնց դիմումով, համաձայնությամբ կամ որոնց նկատմամբ ինքը կատարել է նոտարական գործողություններ:
Վերոնշյալ նորմերի համակարգային վերլուծությունից բխում է, որ այն տեղեկատվությունը, որը պարունակում է օրենքով պահպանվող գատնիք, կարող է երրորդ անձանց, այդ թվում պետական բոլոր մարմիններին  հայտնի դառնալ միայն կամ դատարանի որոշմամբ կամ առանց դատարանի  որոշման՝ օրենքով նախատեսված բացառիկ դեպքերում: Վերոնշյալ պահանջը  գործում է նույնիսկ քրեական հետապնդման մարմինների՝ հանցագործության բացահայտմանը ուղղված լիազորությունների իրականացման նկատմամբ:
Հաշվի առնելով վերոգրյալը՝ գտնում ենք, որ Նախագծի 3-րդ հոդվածով նախատեսվող կարգավորումների բովանդակությունը անհրաժեշտ է համապատասխանեցնել ՀՀ Սահմանադրությանը և վերոնշյալ օրենքներին՝ օրենքով պահպանվող տեղեկատվությունների անձեռնմխելիությունը ապահովելու համար:
	Ընդունվել է ի գիտություն
Հանձնաժողովը հարկային գաղտնիք ստանալու և այն վարույթի իրականացման ընթացքում օգտագործելու լիազորություն ունեցել է նաև մինչև Օրենքի գործող խմբագրության ուժի մեջ մտնելը։ Հանձնաժողովը նման լիազորություն ունի նաև Օրենքի գործող խմբագրությամբ, մասնավորապես՝ Օրենքի 43-րդ հոդվածի 1-ին մասի համաձայն՝ Հանձնաժողովն իրավունք ունի իր լիազորությունների իրականացման համար  ստանալու անհրաժեշտ փաստաթղթեր, նյութեր և այլ տեղեկատվություն, բացառությամբ, եթե դրանց տրամադրումն արգելված է օրենքով կամ կարող է թույլատրվել միայն դատական ակտի հիման վրա: Միաժամանակ հարկ է նկատի ունենալ, որ սահմանված բացառությունը նպատակ է ունեցել սահմանափակելու Հանձնաժողովին ստանալու այնպիսի տեղեկատվություն, որը ենթակա չէ տրամադրման որևէ անձի կամ պետական մարմնի, կամ այդպիսի տեղեկատվության տրամադրումը հնարավոր է միայն դատական ակտի հիման վրա։ Շարադրվածի համատեքստում կարևոր է ընդգծել, որ հարկային գաղտնիք ստանալու և այն վարույթի իրականացման ընթացքում օգտագործելու հնարավորությունը  պայմանավորված է այն հանգամանքով, որ առանց հարկային գաղտնիք համարվող տեղեկատվության ստացման Հանձնաժողովը չի կարող իրականացնել Օրենքով վերապահված լիազորությունները, քանի որ գաղտնիք կազմող տեղեկատվության օգտագործման լիազորություն ունենալու հանգամանքը առանցքային է Հանձնաժողովի լիազորությունների իրականացման համար։ Այդ մասին է վկայում նաև այն, որ Օրենքի 93-րդ հոդվածում թվարկված իրավախախտումներից մեծ մասի դեպքում տնտեսավարող սուբյեկտի նկատմամբ  նշանակվող տուգանքի չափը որոշելու համար հիմք է ընդունվում հարկային մարմնի կողմից ներկայացված տեղեկատվությունը՝ տվյալ դեպքում տնտեսավարող սուբյեկտի իրավախախտմանը նախորդող տարվա հասույթի վերաբերյալ տվյալները։
Ավելին՝ Կառավարության 2002 թվականի հոկտեմբերի 3-ի «Հարկային գաղտնիք հանդիսացող տեղեկությունների օգտագործմամբ աշխատանքներ կատարելու իրավասություն ունեցող պետական մարմիններին Հայաստանի Հանրապետության պետական եկամուտների կոմիտեի կողմից հարկային գաղտնիք հանդիսացող տեղեկությունների տրամադրման կարգը հաստատելու մասին» N 1584-Ն որոշմամբ կարգավորվում են Հայաստանի Հանրապետության պետական եկամուտների կոմիտեի կողմից հարկային գաղտնիք հանդիսացող տեղեկությունների օգտագործմամբ աշխատանքներ կատարելու իրավասություն ունեցող պետական մարմիններին, այդ թվում՝ Մրցակցության պաշտպանության հանձնաժողովին հարկային գաղտնիք հանդիսացող տեղեկությունների տրամադրման հետ կապված հարաբերությունները։
Ինչպես նաև Հանձնաժողովին առևտրային գաղտնիք և նոտարական գաղտնիք համարվող տեղեկատվություն տրամադրելու պարտականությունը պայմանավորված է այն հանգամանքով, որ Հանձնաժողովի լիազորությունների իրականացումը հիմնականում վերաբերում է տնտեսական և  ձեռնարկատիրական գործունեությանը, իսկ օրենքով պահպանվող գաղտնիք համարվող տեղեկատվության ստացման հնարավորությունը conditio sine qua non (պայման, առանց որի հնարավոր չէ) կարևոր պայման է, առանց որի հնարավոր չէ Հանձնաժողովի լիազորությունների իրականացումը։ Շարադրվածի համատեքստում ուշադրության է արժանի Օրենքի 44-րդ հոդվածի 1-ին մասի կարգավորումը, նկատի ունենալով, որ օրենսդիրն ուղղակիորեն ամրագրել է, որ առևտրային, բանկային, ծառայողական կամ օրենքով պահպանվող այլ գաղտնիք հանդիսացող տեղեկությունները, որոնք ստացվել են սույն օրենքով տրված լիազորությունների կատարման ժամանակ, Հանձնաժողովի կողմից պահպանվում են օրենքով սահմանված կարգով:

	3. Նախագծի 5-րդ հոդվածով առաջարկվում է  Օրենքի 60-րդ հոդվածի 1-ին մասում լրացնել, որ ներկայացված դիմումները սույն օրենքի պահանջներին չհամապատասխանելու դեպքում չեն քննարկվում, որի մասին Հանձնաժողովի նախագահի գրությամբ դիմում ներկայացրած անձինք տեղեկացվում են 3 օրվա ընթացքում: Նույն հոդվածի 2-րդ մասով նախատեսվում  է Օրենքի 60-րդ հոդվածի 2-րդ մասը շարադրել հետևյալ խմբագրությամբ.
«2. Տնտեսական մրցակցությանն առնչվող հարցերի վերաբերյալ եզրակացություն տրամադրվում է դիմում ներկայացրած անձին տեղեկացնելու օրվանից հետո՝ մեկամսյա ժամկետում:»
Վերոնշյալ կարգավորումներից պարզ է դառնում, որ անձը տեղեկացվում է միայն այն պարագայում, երբ իր՝ եզրակացություն ստանալու համար ներկայացված դիմումը չի քննարկվել, և այս պարագայում անհասկանալի է դառնում, թե Նախագծի 5-րդ հոդվածի 2-րդ մասում նշված մեկասմյա ժամկետը երբվանից է սկսելու հաշվարկվել, եթե անձը, ինչպես արդեն նշվեց, տեղեկացվում է միայն դիմումը չքննարկելու դեպքում:
 Բացի այդ, հարկ է նշել նաև, որ եզրակացություն ստանալու համար դիմումին ներկայացվող  պահանջների և վերջիններիս չպահպանման հետևանքների վերաբերյալ կարգավորումներ արդեն իսկ նախատեսված են Օրենքի 59-րդ հոդվածում:
	Ընդունվել է
Նախագծում կատարվել են համապատասխան փոփոխություններ։


	4. Նախագծի 7-րդ հոդվածով առաջարկվում  է Օրենքի 88-րդ հոդվածի 1-ին մասում լրացնել նոր նախադասություն, որով կսահմանվի, որ Օրենքի 73-րդ հոդվածով նախատեսված դեպքերում արագացված վարույթ կիրառելու մասին միջնորդություն կարող է ներկայացվել պատասխանողի  կողմից  վերագրվող իրավախախտման փաստը ընդունելու դեպքում: Այս առումով գտնում ենք, որ անհրաժեշտ է Օրենքի վերոնշյալ հոդվածում լրացվող դրույթում ամրագրել արագացված վարույթ կիրառելու մասին  միջնորդությունը ներկայացնելու հստակ ժամկետներ:

	Չի ընդունվել 
Արագացված վարույթ կիրառելու մասին միջնորդություն ներկայացնելու հետ կապված հարցն ընդհանուր կարգավորում է ստացել Օրենքի 88-րդ հոդվածի 1-ին մասով, որի համաձայն՝ տնտեսական մրցակցության բնագավառում իրավախախտման վերաբերյալ վարույթ հարուցելու մասին որոշումն ստանալու օրվանից երկշաբաթյա ժամկետում վարույթով պատասխանողը իրեն վերագրվող իրավախախտման փաստն ընդունելու և իրավախախտման հետևանքները վերացրած լինելու դեպքում կարող է արագացված վարույթ կիրառելու մասին միջնորդություն ներկայացնել Հանձնաժողով:
Այսինքն՝ այս դեպքում նույնպես արագացված վարույթ կիրառելու մասին միջնորդություն կարող է ներկայացվել տնտեսական մրցակցության բնագավառում իրավախախտման վերաբերյալ վարույթ հարուցելու մասին որոշումն ստանալու օրվանից սկսած երկշաբաթյա ժամկետում։
Միաժամանակ, երկակի մեկնաբանություններից զերծ մնալու նպատակով Օրենքի 88-րդ հոդվածի 1-ին մասը ձևակերպվել է այլ խմբագրությամբ։






